
Viaje al corazón del océano. Antón Patiño

Quince anos de investigación sobre Urbano Lugrís 
deron os seus froitos nesta obra, unha completa achega 
á vida e obra do pintor do océano, que Antón Patiño 
debulla a partir dunha ampla e variada documentación, 
entre a que figuran achádegos como o primeiro texto 
que publicou Lugrís: un poema en galego, No mosteiro 
e na noite, que apareceu no número 127 da revista 
Céltiga, de Bos Aires, no 1930. Patiño constrúe neste 
libro un relato que intercala a súa reflexión como 
pintor e como ensaísta da historia da arte coa crónica 
emocional dunha persoa que coñeceu a Lugrís a 
través do seu pai Antón Patiño Regueira. A vida e a 
personalidade do protagonista da obra son analizadas 
non só a partir dos habituais datos biográficos, senón 
tamén á luz de, desde anécdotas, ata entrevistas que 
concedeu en diversos medios de comunicación, ou da 
relación cos seus amigos. O libro repasa toda a creación 
artística de Lugrís, desde as pinturas e debuxos ata os 
deseños para libros e revistas e os seus textos literarios. 
Patiño ofrece unha interpretación propia sobre as 
claves estéticas deste creador, e relaciónaas con outros 
autores que o inspiraron, como Julio Verne.  

Simone de Beauvior. África B. López Souto

O centenario do nacemento de Simone de Beauvior 
estimulou a revisión editorial da súa obra. Tras a 
publicación, por Xerais, da primeira tradución ao 
galego de O segundo sexo, Baía realiza a súa achega 
cun ensaio breve e didáctico, editado en formato 
de peto, no que a profesora de filosofía África B. 
López Souto desentraña as principais claves do 
pensamento de Beauvior. O libro comeza cun esbozo 
do contexto histórico e filosófico (o desenvolvemento 
do existencialismo) no que se inscriben as cavilacións 
da autora, recollidas non só nos seus textos filosóficos, 
senón tamén nas súas novelas, autobiografías... África 
López condensa despois o pensamento filosófico 
de Beauvoir, seguindo un criterio temático: escritos 
sobre ética, sobre a condición das mulleres e a vellez.  
Complétase esta exposición, como en todos os libros 
da colección Baía Pensamento, –na que África xa 
participara cun ensaio sobre Concepción Arenal–, 
cunha pequena escolma de textos da autora e, ao final, 
un glosario de termos. A autora reivindica a actualidade 
das ideas de Beauvoir sobre a muller, e tamén a súa 
filosofía non cinguida ao feminismo.    

Encuesta mundial sobre la lengua y la 
cultura gallegas. Xesús Alonso Montero 

Alvarellos recupera, nunha edición facsimilar que inclúe 
un novo estudo do autor, unha das obras pioneiras 
na sociolingüística do país, a enquisa sobre a lingua 
e a cultura galegas que, proposta por Xesús Alonso 
Montero, responderon trinta e seis intelectuais ano e 
medio antes da morte de Franco. A relectura, desde 
hoxe, dos comentarios dos enquisados –entre eles 
Carlos Castilla del Pino, Salvador Espríu, Carmelo Lisón 
Tolosana, Alfonso Sastre, Dámaso Alonso ou Gonzalo 
Anaya– supón unha achega a un documento histórico 
que dá conta das inquedanzas arredor da “cuestión 
rexional” que daquela mantiñan non só as voces máis 
progresistas, senón tamén algunhas das conservadoras. 
Volver a mirada cara a estas respostas é, ademais, un 
xeito de comprobar a actualidade de boa parte delas, 
xa que as preguntas que as induciron segue a ser, aínda 
que formuladas noutros termos, obxecto de debate 
público: por exemplo, a relación entre lingua e clase 
social, e polo tanto, a diglosia. Alonso Montero repasa 
no seu estudo introdutorio o contexto da publicación da 
obra, así como o perfil dalgúns dos que responderon.    


